
Eva er fædd á Akureyri, dóttir Sigurbjörns Árnasonar frá Akureyri og Kristjönu Kristjánsdóttur frá Klængshóli í Skíðadal. Eiginmaður Evu er Ásbjörn Valdimar Þorgilsson frá Ísafirði og eiga þau þrjú börn, auk sonar Ásbjörns af fyrra hjónabandi, og bráðlega fimm barnabörn.
Eva útskrifaðist frá Fósturskóla Íslands 1974 og starfaði sem leikskólakennari og forstöðumaður dagheimilis í Reykjavík, Kópavogi og Osló. Hún fluttist til Djúpavíkur á Ströndum árið 1986 og hefur síðan þá rekið hótel þar auk þess að kenna í grunnskólanum á Finnbogastöðum og sinna forfallakennslu við grunnskólann á Hólmavík og á Reykhólum. Samhliða hótelrekstri hefur Eva staðið fyrir ýmis konar menningarviðburðum, tónleikum, málverkasýningum, ljósmyndasýningum o.fl. Árin 1995-1998 var Eva í stjórn ferðamálafélags Strandasýslu. Eva var kosin í hreppsnefnd í Árneshreppi í sveitarstjórnarkosningum árið 2002 og hefur það sem af er þessu kjörtímabili setið í atvinnumálanefnd og auk þess verið ritari hreppsnefndar. 

Eva leggur áherslu á jafnrétti á öllum sviðum; kynja-, búsetu- og atvinnujafnrétti og jafnrétti milli landsbyggðar og höfuðborgarsvæðis. Hún vill forgangsraða upp á nýtt og búa landsbyggðinni betri skilyrði með því að beita jákvæðri mismunun á meðan lífsskilyrði eru jöfnuð í landinu. Eva vill koma á fiskveiðikvóta fyrir byggðalögin í landinu og á sá kvóti ekki að vera framseljanlegur út úr byggðalaginu heldur koma íbúunum þar til góða og auka atvinnutækifæri á hverjum stað. Hún vill efla mjög rannsóknir og framfarir varðandi fiskeldi, efla landbúnað og styrkja og sjá til þessað íslenska þjóðin sé alltaf sjálf fær um að framleiða það sem þarf til að brauðfæða sig. Hluti af þeirri sjálfbærni er að nýta á skynsamlegan og umhverfisvænan hátt þá orku sem landið býr yfir. Efla þarf enn frekar uppbyggingu ferðaþjónustu á landsbyggðinni og styðja við hvers konar menningarverkefni.

